
Bausch au ? !
Du mainsch also, Du miessesch au
dy Bytrag laischte zum Baustelle-Gau !
Und wenn de wirgglig ebbis bausch
isch s wägem Gäld oder nur zum Plausch ?
Bausch naime, musch gnau wisse wo
sunscht laufsch e grosses Risiko
emänd isch scho en Andere do
wo will ans glych Ort aneko.
Ain, wo wie mir, au het entdeggt
dass dr Profit im Boode steggt !
Und dass de kasch, wie sunscht fascht niene
mit Drägg e goldigi Nase verdiene !
Das mache mir und hälfe Dir !
Mit No HAU und mit Baustelle-Gschirr
sin mir immer sofort do
egal wie und egal wo !
Als Fachkreft vo dr Unfähig AG
Abtailig «Kompetänz nie gseh !»
E Gsellschaft oohni jedi Hafftig
aber d Rächnige sin saftig !
Um fir alles gwappnet sy
hän mir e Grad in Archeologie.

Mir wänn Dir jo d Fraid am baue nit näh,
aber Basel het iber 50 neyi Baustelle vergä !
Und wotsch in e Woonig investiere, 
duet dr Basler Woonschutz das sabotiere.
Au dr Rümmeliplatz isch nit vom Tisch,
obwohl dä scho verunGstaltet isch !
Wo isch denn d Stadtbild-Kommission ?
In dr Mäss binere Saurier-Plakat-Aktion !
Drby lyydet s Stadtbild iberall und vyl meh
vo de Wärbetram vo dr BVB !
Alpnacher Stroosseplatte sin nobel und Fakt isch
si wirgge im Stadtbild profilaggtisch:
Falls wider e Demo eskaliert,
sin d Vandale-Spure scho im Stai integriert.

Bisch innovativ, kasch Panne verdaue ?
Denn gits im Läbe immer z baue
mit KI oder mit em aigene Grips.
Drum hätte mir Dir e baar Tipps:

Hesch e Gender-Problem und waisch nimm gnau
bin i e Ma oder bin i e Frau ?
Darfsch wäge däm nit in Panik groote
loss Di aifach fir en Umbau berote !

Schloofsch schlächt, träumsch bausyts, hesch s Morgegraue ?
Denn muesch s Fischer Bettware-Näscht ney baue.

Kasch Dyni Fiess nur no im Spiegel gseh
isch dr Ruggbau vom Ranze e gueti Idee !!

Bisch schüüch, e Muffel und hesch Mieh mit Fraue
loss dr e Trump-Egozentrum ybaue.

Was immer de bausch, bau virtuell
denn hesch im Hirni die gröscht Baustell !!!

Dyni Gränzgänger

Fasnacht 2025

Vom Määntig znacht bis am Mittwuch demoorge kasch
uff em Minschterplatz und em Kasärnen-Areal 

d’Ladärne-,d’Waagen- und Requisiyten-Uustellig go aaluege!

Kumm doch au in unsere Glygge-Käller  
an dr Theaterstrooss 20

www.graenzgaenger.ch


